
				এই পাতাটির মুদ্রণ সংশোধন করা হয়েছে, কিন্তু বৈধকরণ করা হয়নি। 
বিদায়-অভিশাপ







দেবযানী




হাসি? হায় সখা, এ ত স্বর্গপুরী নয়!

পুষ্পে কীটসম হেথা তৃষ্ণা জেগে রয়

মর্ম্মমাঝে, বাঞ্ছা ঘুরে বাঞ্ছিতেরে ঘিরে,

লাঞ্ছিত ভ্রমর যথা বারম্বার ফিরে

মুদিত পদ্মের কাছে। হেথা সুখ গেলে

স্মৃতি একাকিনী বসি দীর্ঘশ্বাস ফেলে

শূন্যগৃহে; হেথায় সুলভ নহে হাসি।

যাও বন্ধু, কি হইবে মিথ্যা কাল নাশি,'

উৎকণ্ঠিত দেবগণ।—

   যেতেছ চলিয়া?

সকলি সমাপ্ত হ’ল দু’কথা বলিয়া!

দশশত বর্ষ পরে এই কি বিদায়?





কচ




দেবযানী, কি আমার অপরাধ?





দেবযানী




     হায়!

সুন্দরী অরণ্যভূমি সহস্র বৎসর

দিয়েছে বল্লভ ছায়া, পল্লবমর্ম্মর,

	        এই পাতাটি অন্য কোনো ভাষায় উপলব্ধ নয়।

